
            Ho var av dei Jonane som lenge hadde sete i Folkabergje aust under åsane – i ein utkant
                  av verda. Dei var frå fyrst av plassfolk, men hadde etter alt det velsigna storfisket
                  nått i dalaren, hadde løyst ut plasset og vorte akta folk. Difor kunne Jert or Heljestova
                  frå Sponavikjo der uti Hildershamn trøstig fara dit på friing. Det var endå det året
                  dei hadde verste turken i manns minne, og desse forsmådde som hadde kasta augo på
                  Jert’n, ville endå ha det til at han hadde vore til markars på øykjaleiting, men måtte
                  innom Folkabergje og få seg tyrstadrikka.

            Slikt var berre drøs, for sanninga var at Jert hadde ikkje råka på jenta si i Folkabergje:
                  Ingebrigta tente taus hos gamleprosten på Åreid den sommaren, og der var det den skjelmen,
                  Jert, hadde fått hand på henne.

            Ingebrigta gjekk med Syllfest den tid ho stod brur. Jert hadde vore kry av brura si
                  på karsfolks vis, men Ingebrigta tykte nok dei kunne ha venta. Det hadde skjedd i
                  slåtten, kanskje var det difor Syllfest hadde vorte so snak etter grunn og gard, tenkte
                  ho som mor var, seinare i sin alderdoms dagar.

            Jert hadde vore av i krigen sine fyrste ungdomsår, hadde sloppe frå det med eit stivt
                  kne. Men soldaten i han kvarv ikkje med krigen. Han gjekk høg og strak både til kross
                  og kyrkje, og gamlingane i Folkabergje visste nok kven dei let dotter si i hendene
                  på.

            Det hadde no elles gått so ymist til med den friinga: Dei sa Jert hadde fare til Skoga
                  ei laurdagsnatt, for det var ilt om skjeling hos Heljesane den tid: Dei hadde bygt
                  jekter i Sponavikjo og selt med tap, slik tidene då var, og det for til å minka med
                  skogen i Gamleteigane. På Skoga sat ei halvgamal jenta med både sylvdalarbevis og
                  dalastykke, og det var Gaml-Helje som hadde styrt sonen i veg dit. Jert sa aldri noko
                  om kva svar han hadde fått hos Marita på Skoga, endå so lausmunna han elles var. Han
                  let berre at slikt var meiningslaust å ha til kjerring om ho so åtte all verda.

            Etter at han hadde fått godhug for Ingebrigta, var det å fara markaleies til Folkabergje
                  ein laurdagskveld. Han braut skikken og hadde ikkje nokon talsmann for seg. Jau, der
                  vart han vel motteken, og gamlingane sette Ingebrigta til å bera mat på bord åt friaren.
                  Då Jert vart åleine med husensfolket, bar han fram ærendet sitt. Noko beinveges svar
                  fekk han ikkje, men ei god seng i bua. Om morgonen møtte han gamlingane og Jon sjølv
                  ordla seg soleis: – Me kan nok ikkje etterkoma ynskjet ditt, Jert farr.

            Dermed var so gjort, og Jert for derifrå. Men han gløymde ikkje Ingebrigta, og ikkje
                  gløymde ho han heller: Ho vart med folket sitt til kyrkje på Åreid den sundagen, og
                  fyrst då ho sat i kyrkjestolen og treiv etter salmeboka ho hadde lagt i plagget, såg
                  ho at det var Jert si bok, – han hadde gløymt ho etter seg då han var i Folkabergje.
                  Sidan la ho ein stubb av eit bregdaband i boka, til eit merke for ei salma ho hadde
                  funne. Då ho sidan sende boka frå seg, gløymde ho bandet. Jert fann det – han trudde
                  det var ei helsing frå Ingebrigta og for til Folkabergje i snare snedden. Og denne
                  gongen fekk han jaord og lovnad på jenta: Gamlingane hadde trutt han hadde hatt spillesykja
                  sidan han var so raudleta av andlet.

            Dei sa mykje om Jert, for han prøvde mangt på denne syndige jord. I tidlegaste ungdomen
                  hadde han fare på fiske utmed havet som alle andre, sidan for han og rak med ei skuta
                  og kjøpte varer av ymse slag inni bygdene som han førte ut i havbygdene og selde.
                  Dei trudde ikkje han var eidafri for å snyta om han såg sitt snitt til det. Dei sa
                  det var slik fanteskap han hadde lært i krigens dagar. Slikt trong ikkje vera sant,
                  for folk hadde ein inngrodd mistanke til alle som kjøpte og selde, anten det no var
                  ein sekkjafant som kom til gards eller det galdt desse byprangarane som fekk driva
                  sin handel med sindige bondefolk.

            Men Jert var ikkje slik, det var synd å seia. Orda var Ingebrigta sine, og ingen skulle
                  vel kjenna han betre enn ho som kom han nærast. Ingebrigta var eit gudeleg menneske
                  som trødde myndig der ho for, og vyrdsla om både folk og fenad på Heljesbruket i Sponavikjo
                  når Jert’n var ute og for. Ho ville tru Jert var eit gudsmenneske, han og, endå han
                  sa meir enn gjerne ja til folk når dei kom og bad han vera syngjar i ei sjond eller
                  kjømeister i eit bryllaup: Haugianar og brennande i ånda var han ikkje, – det var
                  han ikkje åleine om. Ho hadde sagt det med han, ein sundag ho las teksta om Menneskesonen
                  som var komen for å oppsøkja det som var fortapt og frelsa det. Men Jert kjende seg
                  lite fortapt i denne verda, – det var som han bar ein lukkeglimt i auga han tottest
                  ha stole frå Vårherre sjølv.

            Elles var det ikkje lett å vera medmenneske når eit sat i eit tun soleis og hadde
                  grannar tett inn på seg. Det var teig om teig allstad kring tunet. Dei laut saka og
                  sona med kvarandre skulle det gå vel i onn og anna strev både på land og sjø. Trødde
                  ein utanom si eiga dørahella, so hadde ein gjerne augo på seg, både frå Sverkane i
                  nedratunet og hos Kaleb og dei. Ingebrigta var ikkje van med slikt, for i Folkabergje
                  var det eit sjeldsyn å sjå folk. Men det ho sakna mest var at konene ho møtte soleis
                  i det daglege, ikkje var opptekne med åndelege ting. Visst sukka dei over verdens
                  dårlighed når dei sat saman i samling, men i neste belet gjekk praten om beist og
                  styr, og lauping og alskens verdslegdom. Å, om ho kunne fått sagt dei kor dei måtte
                  læra å telja sine dagar! Det vart Ingebrigta si løynlege bøn, og den bad ho jamleg
                  over Syllfest og alle sine.

            Alt dette visste Syllfest lite om den tid han gjekk i ermastakk og stabba mellom stova
                  og bu, sidan mellom stovene på garden, og seinare endå mellom tun og naust, og alt
                  som spanande var. Det sat ein gamal kall i stova, smidde skaft og orespøter og treskeier
                  og altslag handyvle. Syllfest fekk han tidleg kjær, kanskje det var for all sponen
                  han hadde i skjegget og for den beite kniven. Det var gamlebesten, ein som hadde overlevt
                  tida og nærslekta. Han tykte om å fortelja kor alt hadde vore brise i Sponavikjo i
                  gamle dagar: Då bygde dei farty borti støene der, seksæringar dei nagla i hop for
                  sidan å lema dei frå kvarandre og selja til hjaltlendingane når dei kom rekande vestanfrå
                  sommars dagen. Den tid herja karane på land og sjø so mest ingen ting kunne stagga
                  dei.

            Men Ingebrigta likte ikkje at gamlebesten sa Sponavikjo, ho totte det var eit klengjenamn,
                  let ho. Var det ikkje Hildershamn alt kring heile vågen heitte frå gamalt?

            Gaml-Helje murra berre åt slik storvøreskap. Han smidde so det spratt kring han. Når
                  ungakona hadde fare om dør att, snakka han i sitt om Sponavikjo og fordoms dagar.
                  Det var eit vel brukande namn for han, det fortalde om øksing og spanting og lunning
                  av tømber nedpå Labergje. Og Syllfest kunne stå nedpå berget då han vart stor nok
                  til det, sputta i sjøen og seia Sponavikjo, han og, – og verda gjekk ikkje under.

            Jert sjølv sa gjerne berre Hamnen, det var beinspelt og liketil. At dei ute med havet
                  kunne kalla han for Sponaviks-Jert’n når han kom rekande med vedfarm eller anna vyrke
                  og ville pranga inn på folk, det nauda han ikkje, – eit namn skulle ein no ha. Jert
                  Helgesøn Hildershavn var berre noko han stasa seg til med når han var hos storkarane
                  og skulle ha eitkvart utretta, som når han skulle ha eit verdepaper utskrive, ei barselmelding
                  eller absolusjon og altargong. Heime hadde han si Ingebrigta og si jord og sine teigar,
                  han hadde naust og båtar og børnskap – og so fekk han syngja ein trall i bryllaup
                  og vakenetter. Og syngja kunne han. Når han stod ved ein bordsende i eit vertskap
                  og tok tonen, raudleitt og skjeggfrodig, var det nok ei og anna som gløymde at han
                  hadde si Ingebrigta heime:

         

      

      
         
            Se paa de Blade som vender mod Sør:

            Det er Navnet paa Piger som er som de bør!

            Men se paa de Blade som vender mod Nord:

            Det er Navnet paa Piger som ei holde Ord!

         

      

      
         
            Men det skulle seiast at Jert ikkje gløymde si Ingebrigta. Det var som ho trollbatt
                  han: I Folkabergje hadde han henta henne, og han var den som hadde fria henne or berget.
                  Og sjølv gjekk ho og var kona meir enn nokon, gjekk der med den underfundige smilen
                  som både Skaparen hennar og brudgomen hennar kunne ta til seg. Sa dei. Ho skulle berre
                  ha hytta meir etter den spradaren ho hadde fått til mann. Det høyrde Syllfest då han
                  var komen opp i skulealder, og han undra seg over det. Det var Siri hos Kaleb som
                  sa det, kven elles, ho som sjølv ingen kar hadde fått. Ho meinte og, denne merkelege
                  Siri, at Hildershamn i ættledar hadde hatt karar som hadde sjøen og fartinga meire
                  kjær enn jordalappane og utmarka og skogateigane.

            Det var sant: Jert var ingen jordvend træl som i tidlege morgonar og måneljose kveldar
                  stod lutt over grevet og pitla stein. Jordteigane var no ein gong slik at kjærleik
                  åleine var ikkje nok, det laut handamakt til. Difor låg det skarv i skarv frå naustmurane
                  og oppetter reinane og rindane like åt bøgarden. Likare var det ikkje med teigane
                  åt Kaleb heller, der hadde ikkje vore ei fast hand på lenge. Men Sverke i nedratunet,
                  den truverdige maur, hadde likaste teigane, endå dei var både brattlendte og avbaklege.

            Desse pyramidane av stein som Hamnakarane hadde slite i hop gjennom mannsaldrane –
                  like frå den tid baronen åtte 2 laupar og kongen ei hud i Hildershamn, og folk stod
                  med hatten i neven for årmann og fut, – desse steinrøysane hadde vore Syllfest sine
                  kjæraste tilhelde om vårane, når han og kjea og lamba sprang og dansa kring dei og
                  over dei, reiv noko av byggverket ned so steinen for trillande over både åker og eng.
                  Syllfest var den som fekk overhalinga, og det midt i tunet: laut løysa ned lokabroka
                  og ta det som kom. Det hende han sturde litt då, ikkje so mykje for den klasken på
                  enden han hadde fått, men fordi killingane dansa over røysane like fullt – utan å
                  få naderen juling.

            For han hadde ikkje andre å leika seg med i denne forunderlege tida enn desse rakkars
                  kjea og lamba. Ungar fanst det då i Sponavikjo og uti Hamnen, det var no vetla Todleva
                  nede hos Sverkane, men elles var somt for stort og somt for smått. Dei store gjekk
                  og trødde og hysja ein or vegen, det var desse frå Tufta og Skoga som kom slengjan
                  de på sundagane. Dei små for og valtra og visste ikkje kva det ville seia å vera i
                  vegen. Sjølv var han åleine unge i Heljestova, medan det krydde av ungar andre stader.
                  Det vakna tidleg ei undring i Syllfest når han såg mor si svinta ute og inne, men
                  spørja torde han ikkje. Om ku og geit og sau og alt som i dei var, kunne ein snakka,
                  men ikkje om dei vaksne. Og Ingebrigta gjekk der år etter år etter at ho hadde bore
                  fram Syllfest, utan at det synte noko på henne. Syllfest visste ikkje om mora si eiga
                  undring og dei lågmælte spørsmåla frå Jert til kona si stundom. Han var i den lukkelege
                  alderen då auga ikkje mata tanken med slike syner som dei vaksne kunne plagast med.
                  Seinare la han to og to i hop, for både Siri hos Kaleb og Sverka-Brita ymta om både
                  eitt og hitt, – skulda på Jert som ikkje kunne forsvara seg. Ingebrigta berre smilte
                  dult. Kanskje leid ho under det sjølv, kva visste ein, – her som barneflokkane kring
                  i stovene auka mest like tidt som hunden loppa seg.

            Fyrst den sommaren Syllfest fekk bok med seg til markar når han gjætte, skulle læra
                  fyrste skuleleksa si, kom det ei syster. Dei vaksne hadde snakka om det plent som
                  eit vaksemenneske var ventande til gards. Og so baud dei han berre ein svarthåra skrikarunge
                  som gjorde seg ut i eino og heldt dei alle vakne i den fyrste tida. Syllfest fekk
                  stygg til jenter etter den hendinga: dei var so klekke at det var mest ikkje råd å
                  ta i dei.

            Likare vart det då etter kvart: Det kom tider med stulling og stabbing og små fingrar
                  som tok på han, og augo som såg og såg og kjende korkje otte eller svik. Den tida
                  var ikkje so ille. Verre var det då det gjekk opp for Syllfest at han ikkje var frikar
                  lenger. Før hadde han kunna fare sine vegar dei tusen ærend ein kar som han hadde.
                  No sette mora knytt for: – Du er so god og ser etter Ela medan eg er i eldhuset og
                  bakar! Det var ikkje ei bøn eller eit spørsmål, men ein kommando som såra karfolket
                  i han djupt. Visst fann han seg ei bok å stava i, eller han låntok kniven åt gamlebesten
                  når han duppa av. Men Ela hadde ikkje vore det som ho var om ho hadde funne seg i at han sveik henne soleis. Nei, han skulle byggja hus
                  av vedaskiene attom kokeomnen, han skulle åla seg som ein makk på golvet, vera hest
                  og geitekilling og alt anna det vetle kvinnfolket berre kunne hitta på. Dulta han
                  då til henne so ho deiste over ende, då var han ingen geitekilling meir, då var han
                  stygg, stygg, og deretter fylgde beljing og argsinne – og til sist kom ho som hadde
                  høyrt ulæta like bort åt eldhuset. Livet hadde fått ein annan let, Syllfest måtte
                  sanna det, etter at dette vetle kreket kom inn i verda.

            Men paradiset var stort, det vida seg ut for kvar ein dag, og det fekk ikkje hjelpa
                  om Vårherre hadde skapt eit og anna som ein ikkje totte om – paradiset var der like
                  fullt: Det kunne vera nede ved nausta og alt som var å finna der, det kunne vera småkrabbane
                  under bryggjesteinane når han berre fekk lokka dei fram. Det kunne vera ville uveret
                  òg når det stod på inn frå sør eller vest og gjorde dagen ålvorlegare enn elles. Då
                  sa Ingebrigta alltid, stogga med ei bytta på veg or Klårtehølen: – Vårherre bevare
                  dei krypane som ikkje har fått grave seg til lands. So kunne uveret bryta retteleg
                  laust. Det tok strupetak på nes og oddar og alt landet innetter, som var det dei siste,
                  siste tider. Då kunne Syllfest liggja under åkledet og lyda etter knakinga i veggtømbra:
                  For ikkje stova av murane snart? Aldri bad han so inderleg den lange kveldsbøna som
                  då. Orda skjøna han ikkje stort av, men det var som ei hjelp i dei korso.

            Det var ei forunderleg tid og han visste det ikkje.

            Dagar kom og gjekk og dei hadde dette merkelege i seg at det var morgondagen og dagane
                  deretter som var spanande, ikkje dagen og stunda som han var midt oppe i. Langt framme
                  timde han eit land og rike som skulle verta hans ein gong – med råderett og vilje
                  ingen skulle kunna seia imot, med kjerring og ungar og eiga og alt: Vaksnelandet.
                  Han hadde ikkje anna namn på det. Det kom for han glimtvis – som ein lengt og ein
                  draum: Som då farbror Gudnar synte han inn i gamle Åreidkyrkja og han fekk sjå all
                  målinga der som farbroren eigenhendig hadde vore meister for. Og det var ikkje berre
                  kyrkjestolane og preikestolen som hadde fått stas og bilete og krusedullar: Det var
                  altarskåpet, måla i sterke fargar, og med gudssonen slik han ein gong hang til spott
                  og spe, naken og bleik. Slik såg ikkje Syllfest det. Han møtte strålar frå noko attom,
                  det trylte seg kringom biletet av denne skapningen som hadde sagt han ikkje var menneske,
                  som dei hadde fare ille med og krossfest. Syllfest hadde berre vorte ståande, endå
                  Gudnar farbror hadde lagt handa på aksla hans og ville ha han med ut or kyrkja att.
                  Syllfest såg ikkje at kroppen var keiveleg, at lendekledet var eldraudt og glorut
                  – det var som det lidande andletet hadde ans endå for han, vetle tassen, midt i si
                  endelause liding. Gudnar farbror mumla berre i skjegget: – Det er knaskje dette eg
                  lagar. Eg ville so gjerne dei som kjem hit, sku få sjå han retteleg. Men han dø’no
                  for oss alle korso.

            Syllfest vart ven med Gudnar den dagen, og det kom til å sitja lenge i. Han hadde
                  måling i skjegget, og Målar-Gudnar kalla dei han. Noko utnemne var det ikkje. Alle
                  hadde eit anna namn enn det dei hadde fått i kristninga, det hadde Syllfest tidleg
                  merka. Mora sa det var ein skikk, ein vart ikkje klokare av det. Men fargane åt Gudnar
                  var eit reint hendelse: Han hadde dei i bua, og der var mosegrått og sjøgrønt, der
                  var myrkbrun saualét og pikkande svart. So var det potteblått som det lukta ramt av.
                  Den gule var skjerr i leten og minte Syllfest mest om den ferske lorten frå smålamba.
                  Nei, Gudnar kjøpte ikkje fargar, kor kunne han bekoma det? Då ville han svint vorte
                  til fant. Nei, han for i skog og mark og reiv bork, sanka lauv og mose og fureskjegg,
                  grov røter og fann plantar. Det meste kokte han, og forunderlege leter kom opp or
                  grytene hans. Sidan reiv Gudnar røtene på ei ru steinhella, blanda so fargane på mystisk
                  vis. Syllfest berre stirde, like til Gudnar bad han hjelpa seg med rivinga.

            Syllfest kom heim att med underlege nevar, med fargar på broka og i hårluggen. Og
                  so hadde han gått åleine markaleies like frå Åreid til Hamnen. Det gjorde sitt til
                  at mora ikkje skjente som ho totte ho hadde plikt til. Guten var ærendsend, såg ho.
                  Det ho ikkje visste, var at Syllfest hadde vore hararedd då han for gjennom Trodladalen
                  på utveg, det var slik svart skog der.

            I desse åra hende so mangt anna. Det var godt å kjenna at ein lengna og vart større
                  i kleda, – men det hadde sin pris: Alltid var det spørsmål etter nevane hans. Det
                  kunne vera mora som trong so mang ei handsrekning, det var faren som ikkje sukka med
                  å setja han til vaksenkars arbeid saman med drengen. Syllfest kunne vera både trøytt
                  og mo i armane når kvelden kom og han mest ikkje var god til å få matagranden i seg.
                  Verst av alt var det når dei kloke vaksne snakka om at han måtte få arbeidstame. Det
                  lyddest som galdt det både liv og sæla. Men Ingebrigta såg nok meir enn det ho sa,
                  ho kom stikkande med ein pølsepinn etter at grauten var nedgliden. Men ho stakra ikkje,
                  berre strauk han over håret. Ho var klok og visste kva som skulle til for å ala opp
                  gagns gutar. Slikt visste Syllfest ingen ting om, han var åleine om si sut.

            Det hende andre ting, dei vart ikkje alle til del:

            Det fanst endå ein farbror til i verda, Svale heitte han og hadde berre vore eit namn
                  for Syllfest og dei andre unge på garden. Faren hadde snakka lite om han, for sjeldan
                  hadde Svale skrive heim frå det framande, og ingen hadde spurt noko på aldri den dag.
                  Einast Gaml-Helje, han snakka stundom med Syllfest om denne Svale som flaug ut or
                  reiret so tidleg. Besten hadde tru på at sonen var i live, at han enno skulle få sjå
                  han att. Jau, besten var fullviss, hadde sett noko i glørne som tydde godt, og so
                  hadde han høyrt ståk og liv i stova på ei tid då alt skulle vera stilt. Ingebrigta
                  sa at slik tru var ukristeleg, endå ho var heller vâr om teikn sjølv. Nei, med besten
                  sa ho det ikkje, ein skulle æra dei gamle. Men ho gjekk heim i Folkabergje til sine
                  der og spådde at gamlingen tottest vera feig.

            So var det ei haustnatt kring mikeli, ved dei tider dei hadde sanka smalabeista heim
                  or fjellet, og det var vorte svart og tupse med regn og nedbersla.

            Då dundra det på dør ute som det skulle vera eld laus, og eit karamål sa Jert på namn.
                  Dei sprang or senga både Ingebrigta og Jert, Syllfest rådde og or og kom til å vekkja
                  Ela attmed seg. Jert ruska i drengen der i kråa, at no fekk han koma og hjelpa til
                  med å verja huset, for dette måtte vera strokapakk som kom soleis og reint ville riva
                  huset ned.

            Då Jert fekk loka frå døra var det Svale som stod der, ein svart og ukjenneleg Svale,
                  for skjegget hadde han ikkje flitt på aldri den dag. Ovandotne stod dei der, husensfolket
                  og drengen, før dei kom seg til å be den framande villkaren innom dørene. Det vart
                  ei underleg natt som Syllfest alltid mintest sidan. Aldri hadde vinden ruska so herleg
                  kring novene, og aldri hadde det spraka so i kokeomnen som den natta. Visst vart både
                  han og Ela skyssa til sengs, men kven kunne vel sova når stova var full av lukt får
                  baunekaffien og det stod felebrød på bord og anna som Svale, den eventyraren, hadde
                  hatt med i klesekken?

            Jert var den som fyrst gav seg, og leid på sat Syllfest so stor han var, i berre skjorta
                  på eine kneet til Svale, og Ela på det andre.

            Om ikkje Svale kom radt or eventyret, kom han då likevel frå det ukjende ein stad
                  ved verdsens ende.

            Dei måtte henta Gaml-Helje or senga, det var ikkje råd anna. Besten både gret og lo,
                  men påstod at dette hadde han då hatt på seg, og Svale la ikkje imot. – Men korleis
                  har du stelt deg, ville gamlingen vita. – Ut for du den hausten du fekk prestehanda
                  tå deg, då visste me kvar du for. Men på denne siste turen har me ikkje høyrt ein
                  knyst i årevis?

            Svale sa father og you know og mykje anna rart som Syllfest ikkje skjøna, men innimellom
                  snakka den nye farbroren heimemålet sitt, og let om at han var like kjend i Sponavikjo
                  som han hadde vore. – Og du var kje påtenkt den tid eg for, sa han til Syllfest, far
                  din hadde snautt tenkt på å fara til Folkabergje!

            Men gamlebesten ville fyrst og fremst ha greie på kva det var vorte til med denne
                  farande sonen: Om han hadde slite seg til rikdom eller det berre var fatigdomen?

            Dei stod liksom og venta på svaret alle i hop. Men den svartskjeggute framandkaren
                  forhasta seg ikkje, glytte berre på bror sin: – Du har vel ei seng åt meg, Jert, anten
                  eg kjem fatig eller rik?

            Ingebrigta let om at jau visst hadde dei seng, og matsnaue var dei då heller ikkje
                  i Heljestova – Vårherre å takka.

            Då sette Svale ungane varleg ned, stelte seg opp der på golvet, augnefor dei alle
                  slik at det vart knettande stilt i stova.

            – Eg har fare på gullgraving, so mykje de veit det.

            – Gullgraving, du. Gaml-Helje sukka det berre fram for seg, som ville han slå fast
                  det han hadde ottast: At det berre hadde vorte opp i pjarr med denne yngstesonen.

            – Einkvan kom heim og fortalde du strauk i land i Amerika, freista Jert.

            Å jau, han hadde vore i Amerika, i Kalifornien, seie då det. Der hadde han råka på
                  ein annan vestlending, og dei hadde vorte forlikte om å freista grava gull i lag.

            – Du med dette gullet, bles gamlingen, ville ikkje estimera denne uvislege praten.
                  Men Salve stod skrevande der på golvet og var like sindig. Jau, det var slik ein gullfeber
                  der borte, so kvar mann grov gull. Det var nok sant at somme grov seg fatige, men
                  andre hadde vorte søkkjande rike so det var mest ikkje til å tru.

            Jert sat på sengjafjøla med open munn. Syllfest mintest kor faren hadde fortalt om
                  den vågalle ferda austetter mot svensken i krigens dagar, men slikt vart lite mot
                  dette som Svale no stod og fortalde. Berre Gaml-Helje let seg ikkje påverka av alt
                  snakket, og gleda over den heimkomne sonen fortok seg: – Du grov deg vel fatig, du,
                  spår eg?

            Amerika hadde ikkje gjort han rik, let Svale, – han hadde ikkje funne so mykje gull
                  der at han kunne ha fylt ein tresko dess heller! – Men so fekk me vita at nede i Australien,
                  der kunne ein finna gullklumpar so store som hønseegg.

            – Som hønseegg! No var det Ingebrigta som vart dott med, ho hadde heile tida tagt
                  til denne verdslege praten.

            So hadde dei hyrt seg på ein skonnert, han og denne andre. Til Australien kom dei,
                  det var både visst og sant.

            – Og gull fann de? slo Jert på og meinte han kunne spasa litt.

            Det var då det hende, eventyret: Svale tukla med vestalommene, kom fram med to digre
                  gullringar. Ja, det var i grunnen ikkje ringar, men reine skire gullklumpar med fingrahol
                  i.

            Ingen sa eit ord. Gamlebesten stava seg over golvfjølene for å lata skjelvande hender
                  fingra med stasen. – Nei, du Svale, du Svale. No sku gamlamor sett opp att!

            – Det er meir der dette kjem frå, men det er best folk ikkje får vita kor mykje eg
                  er god for, elles vert her berre gnag.

         

      

   OEBPS/resources/gfx/Heggland16.jpg
SEGLET OG VINDEN

A

GYLDENDAL





OEBPS/resources/css/epub.xpgt
 
    
       
          
      
       
          
             
         
      
   




